
Kijiji cha Naliendele ni maarufu sana mkoani Mtwara. 
Kijiji  hicho kipo karibu na makaburi ya mashujaa. 
Ndani ya kijiji hicho kuna kambi ya jeshi. Pia kuna chuo 
cha kilimo na mifugo.

Katika kijiji hicho kuna msitu.Msitu huo unaitwa Msitu 
wa Bibi. Msitu huo una aina nyingi za miti.Ina miti ya 
matunda na mbao. 
Pia ming’oko inapatikana kwa wingi katika msitu huo. 
Ming’oko ni chakula maarufu mkoani Mtwara na Lindi. 
Watoto huenda msituni kutafuta matunda na ming’oko.

Siku moja mchana, Somoe, Pulupu na Tumaini 
walikwenda msituni. Walikwenda kwenye Msitu wa Bibi 
kutafuta matunda. 
Walipofika walichuma matunda wakala. Yaliyobaki 
waliyaweka kwenye vikapu vyao. Kisha walianza 
kucheza msituni. Waliendelea kucheza msituni mpaka 
giza likaanza kuingia. 
Pulupu akasema,  “Jamani usiku unaingia! Turudi 
nyumbani upesi.” Wote wakakurupuka na kuchukua 
vikapu vyao. Wakaanza kurudi nyumbani. 



4 5

Walipokuwa wanarudi giza likazidi kutanda.
Njia ikawa haionekani. Wakaanza kupotea. 
Somoe akauliza kwa hofu,  “Tunaelekea wapi?” 
Pulupu akaanza kulia kwa hofu, “Jamani tumepotea!” 
Naye Somoe akaangua kilio, “Mama wee! Mama wee!” 

Tumaini alitulia na kuwatuliza wenzake. 
Akasema kwa ujasiri, “Tulieni! Ngoja mimi niwaongoze.” 
Wote wakatulia na kumfuataTumaini.  
Ingawa Tumaini aliongoza, bado wakaendelea kupotea. 
Giza likaendelea kuongezeka.

Wakaenda mbele. Hawakuona njia. Wakarudi nyuma.
Hawakuona njia. Wakaenda kushoto. Hawakuona njia. 
Wakaenda kulia. Hawakuona njia. 
Maskini! Wakakata tamaa na kusimama.
Kwa mbali wakasikia sauti ya fisi,  “Uuwii, uuwii!”
Wakatupa vikapu vyao vya matunda. Wakashikana 
mikono na kujikusanya pamoja wakitetemeka.

Waliendelea kutetemeka kwa woga. Kwa karibu, sauti ya 
mbweha ikasikika, “Bwooh! Bwooh!” 
Wakazidi kusongana na kutetemeka kwa hofu. 
Pulupu akadondoka chini kwa hofu. Somoe na Tumaini 
wakamuinua na kumnong’oneza, “Pulupu, jikaze!” 
Pulupu akaendelea kulia kwa sauti ya chini, “Mama 
nakufaa!”

Ghafla wakasikia sauti ya upole,  “Watoto mnalia nini?” 
Wote wakakaa kimya na kushangaa. Sauti hiyo ikasikika 
tena ikisema, “Mmetoka wapi usiku huu?”
Tumaini akajibu, “Tumepotea.” 
Wakiwa bado wameduwaa mwanga mkali ukatokea. 
Wakasikia sauti tena ikisema, “Msiogope nitawasaidia.” 
Kumbe mwanga na sauti ile vilitoka kwenye mti mkubwa 
uliokuwa nyuma yao.

Mti ukasema, “Si vizuri kucheza hadi usiku msituni.” 
Wote wakasema, “Tusamehe hatutarudia tena.” 
Mti ukajibu, “Haya, tangulieni! Nitawaonyesha njia ya 
kurudi nyumbani.” Mti ukawamulikia na kuwaongoza 
njia hadi  wakafika kijijini. Walipofika kijijini wote 
waliushukuru ule mti wa ajabu.
Mti ukawaonya tena, “Msirudie tena kucheza  msituni 
hadi usiku.” Ghafla mti ule ukatoweka.

Wakati huo wazazi na wanakijiji walikuwa
wanawatafuta. Walipokuwa wanaelekea nyumbani 
walikutana na wazazi wao. pia walikutana na wanakijiji.
Wazazi wao walifurahi sana kuwaona wakiwa salama.

Watoto wakasimulia yote yaliyowapata. 
Wazazi na wanakijiji walisikitika sana. Pia walishangaa. 
Wakawaonya watoto wasirudie tena kucheza msituni 
hadi usiku. 
Kila mzazi akamchukua mtoto wake na kurudi nyumbani. 

Maswali ya Ufahamu
1.kijiji cha Naliendele kiko karibu na nini?
2.Msitu uliopo Naliendele unaitwaje?
3.Kwa nini watoto walikwenda msituni?
4.Nini kiliwasaidia kurudi nyumbani?
5.Unadhani Somoe, Pulupu na Tumaini watakwenda tena      
    msituni?
6.Je unadhani wazazi watawaadhibu watoto wao? Kwa
    nini?
 
Msamiati
Eleza maana ya maneno haya.
1.Ming’oko
2.Maarufu
3.Kambi
4.Hofu
5.Msitu

Tafuta maneno kumi kutokana na chati hii.

